
АНДИЖОН ДАВЛАТ 
ТИББИЁТ ИНСТИТУТИ 
ТЕРИ ВА ТАНОСИЛ КАСАЛЛИКЛАРИ 
КАФЕДРАСИ

СЎЗАК КАСАЛЛИГИДАН ЭҲТИЁТ БЎЛИНГ!

Андижон – 2010 йил

Сўзак ёки гонорея юқумли таносил касаллиги бўлиб, жинсий йўл билан юқувчи инфекциялар орасида энг кўп тарқалган касалликлардан биридир.

Гонорея сўзи грекча бўлиб, “уруғ оқиши” деган маънони англатади, чунки илгариги вақтларда ушбу касалликдаги сийдик каналидан оқиб чиқаётган йирингни уруғга ўхшатиб, шундай ном билан атаганлар.

Сўзак касаллигининг асосий юқиш йўли - жинсий алоқа орқалидир, баъзан эса бемор оналардан кичкина қизалақларга сочиқлар, тунги горшоклар, чойшаблар орқали юқади. Айрим ҳолларда ҳомиладор аёллар касалланган бўлса, бола туғилиши жараёнида унинг кўз шиллиқ пардасига инфекция тушади ва гонобленнорея (кўз шиллиқ пардасининг сўзаги) келиб чиқади. Катта ёшли одамлар эса инфекция билан ифлосланган ўз қўллари ёрдамида кўзга касаллик юқтириб олиши мумкин.
Клиникаси: Эркаклар сўзагида касаллик юқтириб олингач, 3-7 кунлик, баъзан ундан ортиқ давом этувчи инкубацион даврдан кейин уретрада сийганда ачишиш, оғриқ кузатилади, ҳамда ундан йиринг ажралиб чиқа бошлайди.Аста секин ажралиб чиқаётган йиринг миқдори кўпая боради ва ички бельёларга оқиб, доғлар ҳосил қилади. Уретра кўрилганда унинг оғзида қизариш ва шиш кузатилади, уретра лаблари бироз ташқарига қайрилган бўлади. Аёллар сўзагида бачадон бўйин қисми қизариб шишган, ундан ажралма чиқиб туради, қиннинг орқа гумбазида йиринг-ажралма йиғилиб қолади. Сийдик йўллари ҳам қизарган, бироз шишган бўлади. Кичкина қизалоқларда қиндан ажралма чиқиб туради, уятли лаблар ва соннинг ички юзасида қалоқлар ҳосил қилиб қотиб қолади, уятли лаблар шишган ва қизарган бўлади. Шуни алоҳида таъкидлаб ўтиш керкки, ҳозирги пайтда сўзак асосан ёшларда учрамоқда, айниқса 14-16 ёшли қизларда учраши кўплаб ташвиш туғдиради. Сўзак касаллигидан вақтида ва тўғри даволанмаса унинг асоратлари келиб чиқади. Булар эркакларда простатит, везикулит, куперит, фуникулит, орхоэпидидимит, орхит уретра стриктураси каби; аёлларда эса юқорига кўтарилувчи сўзак, эндометрит, салпингит, салпингоофорит каби асоратлар келиб чиқади.

Сўзак касаллигини олдини олиш учун қуйидагиларга риоя қилиш талаб этилади:

1.Бегона шахслар билан (яъни никоҳдан ташқари) жинсий алоқалардан сақланинг.

2.Шахсий гигиена қоидаларига ва соғлом турмуш тарзига амал қилинг.

3.Агарда бегона шахслар билан алоқада бўлсангиз албатта дарҳол профилакторияга мурожаат қилинг.

4.Мабодо ўзингизда ушбу касаллик аломатларини сезсангиз, ўзингизча ёки таниш-билишларнинг тавсияси бўйича даволанманг, албатта Вилоят тери ва таносил касалликлари диспансеридаги мутахассисларга мурожаат қилинг, текширувдан ўтинг ва текширув натижаларига мувофиқ ўз вақтида тўғри муолажа қабул қилинг.
Бизнинг манзилимиз:

Вилоят тери таносил 

Касалликлари диспансери.

Дерматовенерология кафедраси.
